Նախագիծ
ՀԱՄԱՁԱՅՆԱԳԻՐ
Հայաստանի Հանրապետության Կառավարության և Մոնղոլիայի Կառավարության միջև մշակույթի, կրթության և գիտության բնագավառներում համագործակցության մասին
Հայաստանի Հանրապետության կառավարությունը և Մոնղոլիայի կառավարությունը (այսուհետ՝ Կողմեր),
առաջնորդվելով երկու երկրների միջև բարեկամական հարաբերությունների զարգացման և ամրապնդման ցանկությամբ, ինչպես նաև, ցանկանալով զարգացնել համագործակցությունը մշակույթի, կրթության և գիտության ոլորտում,

համաձայնեցին հետևյալի մասին.

Հոդված 1

1. Կողմերը, ելնելով իրենց փոխադարձ շահերից, կխրախուսեն համագործակցությունը երկու երկրների միջև արվեստի, մշակույթի, կրթության և գիտության բնագավառներում և կնպաստեն կազմակերպությունների, հաստատությունների և անհատների միջև կապերի հաստատմանը:
2. Կողմերը կխրախուսեն  իրենց երկրների իրավասու մարմինների և հաստատությունների համագործակցությունը, որը ներառում է.

ա) ցուցահանդեսների և մշակութային, կրթական ու վավերագրական բնույթ կրող այլ ցուցադրումների փոխանակումներ,

բ) թատերական խմբերի և անհատ կատարողների ներկայացումներ,

գ) համագործակցություն համատեղ կոնֆերանսների, համաժողովների և դասընթացների կազմակերպման գործում,

դ) կրթաթոշակների փոխանակումներ բարձրագույն ուսումնական հաստատություններում սովորելու համար,

ե) արխիվներ, գրադարաններ, թանգարաններ փոխայցելություններ,

զ) համալսարանների, վերապատրաստական հաստատությունների և կրթական հաստատությունների կողմից հրատարակված գիտական աշխատությունների, գրքերի, գրքույկների, վիճակագրության և այլ տեղեկատվության փոխանակում:

Հոդված 2
Կողմերը կխրախուսեն փոխշահավետ հետազոտական աշխատանքները գիտության և տեխնիկայի բնագավառներում` ներառյալ երկու երկրների գիտական և հետազոտական ինստիտուտների միջև համագործակցությունը:
Հոդված 3

Կողմերը երկկողմ համաձայնագրի հիման վրա կխրախուսեն երկու երկրների լրատվական գործակալությունների, մամուլի, ռադիոյի և հեռուստատեսության միջև համագործակցությունը, անմիջական կապերը թերթերի և ամսագրերի հրատարակիչների միջև, ինչպես նաև լրագրողների, թղթակիցների և հաղորդավարների փոխանակումները:
Հոդված 4
Կողմերը յուրաքանչյուր ուսումնական տարի կփոխանակեն մագիստրատուրայի 4 կրթաթոշակներ ինֆորմացիոն տեխնոլոգիաների, ճարտարագիտական, բժշկական, գյուղատնտեսական և լեզուների մասնագիտությունների բնագավառում:

Հոդված 5
Գիտական համագործակցության զարգացման և ընդլայնման համար կողմերը կգործակցեն և կիրականացնեն հետազոտական ծրագրեր և նախագծեր, ինչպես նաև կփոխանակեն ստացված արդյունքները, գիտական և կրթական տեղեկատվությունը:

Հոդված 6

Կողմերը փոխադարձ օգնություն կտրամադրեն կրթության և գիտության խնդիրների լուծման համար՝ այն միջազգային կազմակերպություններում, որտեղ նրանք ներգրաված են:

Հոդված 7
Կողմերը խրախուսում են համագործակցող երկրի լեզվի, գրականության, պատմության և մշակույթի ուսուցումը իրենց կրթական հաստատություններում, ինչպես նաև մասնագետների, մեթոդաբանական ձեռնարկների և դասագրքերի փոխանակումը:
Հոդված 8
Կողմերը կխրախուսեն երկու երկրների աշակերտական և ուսանողական կազմակերպությունների, ինչպես նաև երիտասարդ գիտնականների համագործակցությունը՝ երիտասարդների շրջանում գիտական և կրթական կապերի ամրապնդման և ընդլայնման նպատակով:

Հոդված 9
Սույն համաձայնագրի իրագործման համար կողմերը կստեղծեն տեխնիկական աշխատանքային խումբ:

Հոդված 10
Համաձայնագրի իրագործման ընթացքում կողմերի միջև ծագող խնդիրները կարող են լուծվել բանակցությունների միջոցով:

Հոդված 11
Համաձայնագիրն ուժի մեջ է մտնում Կողմերի` ներպետական ընթացակարգերի ավարտի մասին վերջին ծանուցումը դիվանագիտական ուղիներով ստանալու պահից:

 Սույն Համաձայնագիրը ուժի մեջ կլինի հինգ տարի շարունակ և ինքնաբերաբար կերկարաձգվի հերթական հնգամյա ժամկետով, եթե կողմերից որևէ մեկը ժամկետի սպառումից վեց ամիս առաջ չներկայացվի գրավոր ծանուցում դրա դադարեցման ցանկության վերաբերյալ:
Համաձայնագրի ընթացակարգի դադարեցումը չի անդրադառնա Համաձայնագրի գործողությունների իրականացման վրա, որոնք նախաձեռնվել, բայց ամբողջովին չեն իրագործվել Համաձայնագրի դադարեցման պահին:

Կազմվեց ________________________, 2015 թ.-ի __________________ի _______ին՝ երեք բնօրինակից, յուրաքանչյուրը՝ հայերեն, մոնղոլերեն և անգլերեն, բոլոր տեքստերը՝ նույնապես վավեր: Տարաձայնությունների դեպքում նախապատվությունը կտրվի անգլերեն տեքստին:

	Հայաստանի Հանրապետության Կառավարության կողմից
	Մոնղոլիայի Կառավարության կողմից   


